
MADDƏ 1. TƏTBİQ DAİRƏSİ 

Gimnastlar, Gimnastların ətrafında olan şəxslər, rəsmi şəxslər, hakimlər, məşqçilər, 

xoreoqraflar, tibbi heyət, idmançının səlahiyyətli nümayəndəsi və s.), Azərbaycan 

Respublikasının ərazisində qeydiyyatdan keçmiş İdman Klubları, İdman Təşkilatlarının 

gimnastika növləri üzrə bölmələri, onların nümayəndələri və işçi heyətləri, AGF-nin 

səlahiyyətli orqanları, seçilmiş və ya təyin olunmuş üzv və ya nümayəndələri, AGF-nin 

tərəfdaşları, Əmək və ya xidmət müqaviləsi ilə və yaxud könüllülük əsasında AGF-nin 

fəaliyyətinə cəlb olunmuş hər bir şəxs, AGF-nin rəsmi yarışları, tədbirləri və ya tanıdığı 

və ya iştirak etdiyi yarışlar və tədbirlər vaxtı Yerli Təşkilat Komitəsinin üzvləri, könüllülər, 

yarış və tədbirlərdə iştirak etmək üçün akkreditasiya və ya qeydiyyatdan keçmiş bütün 

şəxslər, Ümumi Yığıncaqda səsvermə hüquqlu nümayəndələr, AGF-də və ya üzv 

klublarda, təşkilatlarda seçkili vəzifələrə namizədlər, Akkreditasiyası olmayan, lakin 

tədbirlərdə və ya yarışlarda iştirak edən və yaxud yarışların, tədbirlərin hazırlıq 

mərhələsində iştirak edən şəxslər, Yazılı razılaşma əsasında AGF qaydalarına tabe 

olan istənilən hüquqi və fiziki şəxs (bundan sonra “İştirakçılar” adlanacaq) AGF-nin 

hazırkı Etika Qaydalarında müəyyən olunmuş bütün davranış qaydaları və prinsiplərə 

riayət etməlidirlər. 

 

MADDƏ 2. MƏQSƏD 

Hazırkı Qaydalar bütün “İştirakçılar” üçün məcburi olan AGF mühitində gündəlik 

fəaliyyət, yarış və ya tədbir zamanı etik və davranış standartlarının əsas prinsiplərini, 

peşəkar davranış qaydaları və münasibətlərini əks etdirir. 

Hazırkı Qaydaların əsas məqsədi mümkün davranış risklərini minimuma endirmək, 

AGF daxilində sağlam mühit yaratmaq, bütün “İştirakçılar”ın təhlükəsizliyini təmin 

etmək, gündəlik fəaliyyət zamanı və qərar qəbul edərkən dürüst və ədalətli olmaqdır. 

MADDƏ 3. HÖRMƏT VƏ LƏYAQƏT 

Milli səviyyədə gimnastika idman növünə aid bütün fəaliyyətlərdə insan haqları və 

ləyaqətinə hörmətlə yanaşılmalıdır. 

AGF irq, dəri rəngi, cinsiyyət, cinsi orientasiya, dil, din, siyasi və ya digər baxışlar, milli 

və ya sosial mənşə, əmlak vəziyyəti, fiziki və ya əqli məhdudiyyətlər, fiziki xüsusiyyətlər 

və ya statusa aid diskriminasiyalar daxil olmaqla, istənilən növ ayrıseçkiliyi qəbul etmir. 

AGF “İştirakçılar”ı arasında insan haqlarının istənilən pozuntusuna qarşıdır.  

Dopinqdən istifadə bütün səviyyələrdə tamamilə qadağandır. Beynəlxalq Gimnastika 

Federasiyası (BGF), Azərbaycan Milli Antidopinq Agentliyi (AMADA) ve Olimpiya 

Hərəkatının Anti-doping Qaydaları, həmçinin Beynəlxalq Olimpiya Komitəsinin (BOK) 

Yarış Nəticələrinə Müdaxilənin Qarşısı Alınmasına dair Qaydalarının bütün bəndlərinə 

dürüst şəkildə əməl olunmalıdır. 

Cinsi təqib, cinsi təhqir, fiziki təhqir, psixoloji təhqir və etinasızlıq daxil olmaqla, istənilən 

növ zorakılığa yol verilməməlidir və belə hallar ifşa olunmalıdır. 

AGF idmançılar üçün təhlükəsiz və uyğun şəraitin, həmçinin onların fiziki və mənəvi 

rifahı üçün müvafiq tibbi xidmətin göstərilməsini təmin edir. Uşaqların ümumi sağlamlıq 

və təhlükəsizliyi, məşq və yarış proqramına xüsusi diqqət yetirilir. 

MADDƏ 4. DÜRÜSTLÜK 

“İştirakçılar”dan fəaliyyətləri zamanı düzgün davranış və rəftar nümayiş etdirmək, 

hazırkı Qaydalarda göstərilən davranış qaydalarına və prinsiplərə riayət etmək, aid 

olduqları təşkilat və AGF-nin əməkdaşlıq etdiyi bütün digər təşkilatlar arasında 

yaranmış hər hansı bir maraq toqquşması haqda AGF-yə məlumat vermək tələb 

olunur. Maraq toqquşması dedikdə, bir işdə şəxsi maraq və vəzifə arasında ziddiyyətin 

olduğu bir vəziyyət başa düşülür. 

“İştirakçılar” öz vəzifələrini böyük səy və diqqətlə yerinə yetirməlidirlər. Onlar hər hansı 

yanlış bəyanat verməkdən çəkinməli, ləyaqətlə və hörmətlə davranmalıdırlar. AGF-nin 

nüfuzuna təsir göstərə biləcək qərar verərkən və ümumiyyətlə işləri həyata keçirərkən 

ədalətli olmalıdırlar. 

“İştirakçılar”, fəaliyyəti AGF-nin Nizamnaməsi və qaydalarına uyğun olmayan 

müəssisə və ya şəxslərlə əlaqə saxlamamalıdırlar. “İştirakçılar”a təzyiq göstərmək və 

yaxud da AGF-də qəbul edilən qərarların istiqamətinə təsir göstərməyə icazə verilmir. 

“İştirakçılar” xüsusilə hakimlərin işinə və çıxışların qiymətləndirilməsinə təsir göstərmə 

məqsədi güdən hər hansı əməkdaşlıqdan çəkinməlidirlər. 

MADDƏ 5. AGF-NİN RƏSMİ YARIŞLARI, TƏDBİRLƏRİ VƏ YA TANIDIĞI YARIŞLAR 

VƏ TƏDBİRLƏR ZAMANI TƏLƏBLƏR 

Bütün “İştirakçılar”dan fəaliyyətləri zamanı düzgün davranış və etika qaydaları, AGF-

nin Etika Qaydaları və Davranış Qaydalarına ciddi surətdə əməl etmələri, hər hansı bir 

maraq toqquşması meydana gəldikdə, bunu bəyan etmələri tələb olunur. 

AGF-nin rəsmi yarışları və ya tanıdığı yarışlarda iştirak edən gimnastın (cütlük, qrup 

və s. gimnastlarına da aiddir) çıxışları onunla yaxın qohumluq əlaqəsi olan hakim 

tərəfindən qiymətləndirilə bilməz. Belə bir maraq toqquşması meydana gəldikdə və ya 

meydana gəlməsi mümkün olduqda, müvafiq tədbirin görülməsi üçün AGF-nin Baş 

katibinə dərhal xəbər verilməlidir. Yaxın qohumluq əlaqəsi dedikdə, gimnastın hazırda 

rəsmi nikahlı həyat yoldaşı olan və ya keçmişdə rəsmi nikahlı həyat yoldaşı olmuş və 

ya gimnastla vətəndaş nikahı ilə yaşayan şəxslər, o cümlədən ana, ata, nənə, baba, 

xala, bibi, qardaş, bacı, övlad, nəvə, qardaş, bacı oğlu, əmi, dayı, xala, bibi oğlu və ya 

qızı daxil olmaqla, yaxın qohum və ya sonradan qohum olmuş şəxslər nəzərdə tutulur. 

Yerli Təşkilat Komitəsinin (YTK) üzvləri, könüllülər və digər “İştirakçılar” aşağıdakılara 

riayət etməlidirlər: 

- yarış və ya tədbir “İştirakçılar”ı üçün hər zaman təhlükəsiz və dostluq mühiti 

yaratmalı; 

- yarış və ya tədbir “İştirakçılar”ına nəzakət və hörmətlə yanaşmalı; 

- “İştirakçılar” yarış zamanı AGF tərəfindən geyim və digər məsələlərlə bağlı 

təlimatlara əməl etməlidirlər. 

MADDƏ 6. DAVRANIŞ QAYDALARI 

Davranış qaydalarına bütün “İştirakçılar”dan gözlənilən davranış və rəftar standartları 

daxildir. Bu davranış qaydaları arzu olunan nəticənin əldə olunması məqsədilə 

araşdırmalar və təcrübəyə əsaslanaraq müəyyən olunmuşdur. 

Bütün “İştirakçılar”a aid davranış qaydalarının əsas prinsipləri və ayrı-ayrı şəxslərə aid 

davranış qaydaları və rəftar standartları AGF-nin Davranış Qaydaları ilə tənzimlənir. 

Gimnastika fəaliyyəti zamanı etik davranışa yalnız bu Qaydalar və AGF-nin Davranış 

Qaydaları  vasitəsilə deyil, bütün “İştirakçılar”ın etik davranış və rəftar nümayiş 

etdirmək üçün çalışdıqlarında, nail olmaq mümkündür. 

İKC-lər ictimai standartlar və qanunazidd davranışlar barəsində tədbirlərin görülməsi 

üçün hüquqi və mənəvi məsuliyyət daşıyırlar. 

MADDƏ 7. ŞƏXSİ MARAQ 

“İştirakçılar” şəxsi maraqları olan hər hansı bir məsələ ilə əlaqədar olaraq güzəştli rəftar 

gözləyə və ya istəyə bilməzlər. 

İctimaiyyətə açıq olmayan məlumatlara sahib olan “İştirakçılar” bu məlumatları özləri 

və ya başqa bir şəxs və ya təşkilat üçün hər hansı bir üstünlük əldə etmək üçün istifadə 

etməməlidirlər. 

“İştirakçılar” göstərilən etimad və etibardan, tutduğu vəzifənin səlahiyyətlərindən və 

nüfuzundan sui-istifadə etməməlidirlər. Onlar nümunəvi davranış və rəftarın müvafiq 

standartlarını nümayiş etdirməli, maraqlar toqquşmasına yol verməməlidirlər. 

MADDƏ 8. MALİYYƏ MƏSƏLƏLƏRİ 

AGF, Nizamnaməsinin 1.1.-ci Maddəsinə əsasən öz fəaliyyətinin əsas məqsədi kimi 

gəlir əldə etməyi nəzərdə tutmayan və əldə edilən gəliri öz üzvlərinin arasında 

bölməyən qeyri-hökumət təşkilatıdır. AGF-nin maliyyə vəsaitlərindən yalnız AGF-nin 

Nizamnaməsində göstərilən məqsədlərlə gimnastika növlərinin inkişafı üçün istifadə 

oluna bilər. AGF-nin rəhbər orqanları və onların təyin etdiyi nümayəndələr, xərclədikləri 

vəsaitləri müvafiq mühasibat uçotu qaydalarına uyğun şəkildə sənədləşdirilməli və tam 

şəffaf olmalıdır.  

“İştirakçılar” televiziya, sponsorlar, tərəfdaşlar ve gimnastika fəaliyyətlərini 

dəstəkləyənlərin töhfəsinin gimnastika idman növünün inkişafı üçün vacib olduğunu 

dərk edir. Bütün dəstək göstərənlər və tərəfdaşlar AGF-nin Nizamnaməsi və 

qaydalarına və hazırkı Etika Qaydalarına riayət etməlidirlər. “İştirakçılar” AGF-nin 

müstəsna məsuliyyət və səlahiyyəti olan rəsmi yarışlarının, tədbirlərinin təşkilinə 

müdaxilə etməməli və ya maneə törətməməlidirlər. 

“İştirakçılar” müvafiq təlimatlar, AGF-nin Nizamnaməsi və Qaydaları, AGF-nin Ümumi 

Yığıncaq və İcra Komitəsinin müvafiq qərarlarına riayət etməlidirlər. Onlar, hər hansı 

üçüncü şəxs tərəfindən AGF-nin Nizamnaməsi və Qaydalarına uyğun olmayan maliyyə 

mənfəəti və ya siyasi təsir əldə etmək məqsədilə edilmiş təkliflərdən imtina etməli və 

hər hansı üçüncü tərəfə bu cür təkliflərlərlə yanaşmaqdan çəkinməlidirlər. 

AGF-nin rəsmi yarışları, tədbirlərinin təşkili və ya tanıdığı yarış və tədbirlərin təşkili və 

ya AGF-yə aid hər hansı bir fəaliyyət zamanı “İştirakçılar”ın birbaşa və ya dolayı yol ilə 

hər hansı mükafat, komissiya, mənfəət, qeyri-qanuni gəlirin əldə olunmasını tələb, 

qəbul və ya təklif etmələri qəti qadağandır. 

“İştirakçılar” tərəfindən dostluq və ya təqdir əlaməti olaraq dəyəri 150 manatdan artıq 

olmaması şərtilə, hədiyyə verilə və ya qəbul edilə bilər. Hakimlərə və yarışların 

nəticələrinə təsir edə biləcək digər səlahiyyətli şəxslərə hədiyyələrin verilməsi qəti 

qadağandır. 

MADDƏ 9. MƏLUMATIN PAYLAŞILMASI, KOMMUNİKASİYA 

“İştirakçılar” sosial media vasitələrindən (facebook, instagram, twitter və.s) istifadə 

edərkən aşağıdakı davranış qaydalarına riayət etməlidirlər: 

• sosial media vasitələrinin bütün növləri daxil olmaqla, digər şəxslər barəsində 

verilən bütün bəyanat, açıqlama və digər kommunikasiya növlərinin faktlara 

əsaslandığına, qəsdən zərər vermək niyyəti ilə edilmədiyinə əmin olmalıdırlar; 

• Sosial mediadan şəxsi olaraq istifadə edərkən, “İştirakçılar” AGF-nin rəsmi 

şəxsləri, işçiləri, könüllüləri, qonaqları və ya digər “İştirakçılar”ına birbaşa və ya 

dolayısıyla böhtan atan, təhqir edən hər hansı bir material yerləşdirməməlidirlər; 

• İdmançı, məşqçi, rəsmi şəxslər və digərlərinə qəbul olunan qərarlar haqda 

məlumatın verilməsi və həmin qərarlar haqda düzgün məlumatın çatdırılmasını 

təmin etməlidirlər; 

• Bütün elektron məktub, mətn, ismarış və sosial mediada paylaşılan postların 

şəffaf və peşəkar olduğunu təmin etməlidirlər; 

• Tətbiq olunan AGF-nin Gimnastikada Təhlükəsiz Mühitin Təminatı və 

“İştirakçılar”ın Şəxsiyyətinin Qorunması (Seyfqardinq) üzrə Qaydalarına 

müvafiq olaraq, aidiyyəti olan səlahiyyətli şəxsə və ya orqanlara gimnastika 

sahəsində fəaliyyət göstərən hər hansı bir iştirakçının nümayiş etdirdiyi təhqir 

və ya etinasızlıq haqda dərhal xəbər verməli və müvafiq tədbirin görülməsini 

təmin etməlidirlər; 

• Sosial media vasitələri də daxil olmaqla açıq ictimaiyyət qarşısında könüllülər, 

məşqçilər, rəsmi şəxslər və gimnastikaya aid fəaliyyətə cəlb olunmuş digər 

şəxsləri nalayiq surətdə tənqid etməkdən çəkinməlidirlər. Çətinliklər və ya 

narazılıqlar haqda düzgün formada məlumat verməlidirlər; 

• Gimnastikaya aid fəaliyyətlə məşğul olan İştirakçıya cavab verərkən, dürüst 

olmalı, lakin bununla bərabər nəzakətli formada faktlara əsaslanan konstruktiv 

yanaşma nümayiş etdirməlidirlər; 

• Emosiyaya qapılmamalı, soyuqqanlı olmalı və təhqirə səbəb ola biləcək 

sözlərdən istifadə etməməlidirlər. 

MADDƏ 10. QƏRƏZLİ VƏ ƏSASSİZ ŞİKAYƏT VƏ İDDİALAR 

Qərəzli və əsassız iddia və ya şikayətlər dedikdə, AGF-yə verilən və şikayət etdiyi 

şəxsə zərər, pislik və ya narahatlıq gətirmək üçün edilən hər hansı iştirakçı ilə əlaqədar 

şikayət və ya iddia nəzərdə tutulur. 

Qərəzli və əsassız şikayət etmək AGF-nin dəyərlərinin dürüstlüyünə ziddir və bu 

Qaydaların ciddi pozuntusu hesab olunur. 

Aşağıdakı əməllər hazırkı Qaydaların pozuntusu hesab olunur: 

• şikayət və ya ərizəsində qəsdən yalan, təhrif edilmiş və ya doğru olmadığını 

bilə-bilə yanlış məlumat təqdim etmək; 

• başqa şəxsə zərər vurmaq, onu nüfuzdan salmaq və ya əsassız narahatlıq 

yaratmaq məqsədi ilə şikayət və ya iddia vermək; 

• qisas almaq, təzyiq göstərmək və ya şəxsi mənafe əldə etmək məqsədi güdən 

şikayət və ya iddia vermək; 

• açıq-aşkar əsassız, qeyri-ciddi və ya sui-istifadə xarakterli, prosesi əsassız yere 

yükləməyə yönəlmiş şikayət və ya iddia vermək. 

 

MADDƏ 11. QAYDA POZUNTULARI 

“İştirakçılar” Etika Qaydalarının pozulması halları barədə aidiyyatı üzrə komanda və ya 

departament (şöbə) daxilində etibar etdiyi məsul şəxs, AGF-nin hər hansı məsul şəxsi, 

“Safeguarding” üzrə menecer, Hadisələrin İdarəolunması Qrupu və ya AGF-nin Baş 

katibini məlumatlandırmalıdırlar. Hazırkı Etika Qaydalarının pozulması halları, 

Hadisələrin İdarəolunması Qrupu tərəfindən ilkin olaraq qiymətləndirilməli, lazım 

olduqda isə işə baxılması üçün İntizam Qaydalarına müvafiq olaraq İntizam 

Komissiyasına ötürülməli və bu Komissiya tərəfindən intizam proseduru başlanılaraq 

həll olunmalıdır.  

Bu Qaydanın məqsədləri üçün Hadisələrin İdarəolunması Qrupunun statusu 

Nizamnamə ilə müəyyən edilir. 

İntizam Komissiyası işin mahiyyətindən asılı olaraq, AGF-nin Nizamnaməsi, İntizam 

Qaydaları, Gimnastikada Təhlükəsiz Mühitin Təminatı və “İştirakçılar”ın Şəxsiyyətinin 

Qorunması (Seyfqardinq) üzrə Qaydalarını və digər müvafiq Qaydaları rəhbər tutur və 

İntizam Qaydalarının 9-1-ci maddəsində nəzərdə tutulan sanksiyaları tətbiq edir.  

MADDƏ 12. MÜNASİBƏTLƏR VƏ MƏXFİLİK 

“İştirakçılar” bütün qaydalara və normalara riayət edərək, qurduqları bütün 

münasibətlərin və gördükləri bütün işlərin sağlam ab-havada həyata keçməsinə görə 

məsuliyyət daşıyırlar. 

“İştirakçılar” paylaşdıqları məlumatların məxfilik qaydalarını pozmamalıdırlar. Hər 

hansı bir məlumatın ötürülməsi onlara heç bir şəxsi mənfəət və ya xeyir verməməli və 

hər hansı bir şəxsin və ya təşkilatın nüfuzuna xələl gətirmək məqsədilə istifadə 

olunmamalıdır. 

MADDƏ 13. YEKUN MÜDDƏALAR 

Hazırkı Etika Qaydaları BGF-nin Etika Qaydalarının 2022-ci il nəşrinə, AGF-nin 

Nizamnaməsinin 2011-ci il nəşrinə və Azərbaycan Respublikasının qanunvericiliyinə 

əsaslanır. Hazırkı Etika Qaydaları Ümumi Yığıncaq tərəfindən təsdiqləndiyi tarixindən 

qüvvəyə minir.  Hazırkı Qaydalara əlavə və dəyişikliklər yalnız AGF-nin Ümumi 

Yığıncağın qərarı əsasında oluna bilər. 


